
1711 hitz

«Haurrak bere adinekoekin kanporatzen ditu gaitasun asko» 

Asun Cumba - Haurtzaro Haur Eskolako zuzendaria 

Beren ahalmenak garatzeko haurrek izan behar duten askatasuna azpimarratu du hezitzaileak; irakaskuntzaz ez, ikasteaz hitz egin nahi du, esperimentazioaz, behaketaz. 

Alberto Barandiaran - Iruñea 

Iruñeko udal haur eskolaren sarea aitzindaria da Euskal Herrian 0 eta 3 urteko haurren heziketan. Loris Malaguzzi pedagogoak 60ko hamarkadatik aurrera Reggio-Emiliako (Italia) haur eskoletan jarritako ereduari jarraituz, programak baztertu eta proiektuak ezarri dituzte. Haurra bere ikasketen protagonista dela nabarmentzen dute, eta tailerrak antolatzen dituzte hilabete besterik ez duten umeekin. Gela guztietan irakasle bikoteak daude, ikuspuntu ezberdinak lantzeko. 

Asun Cumbak hogeita hamar urte daramatza lan honetan, eta Haurtzaroko haur eskolaren zuzendaria da gaur egun. 

Hamar urterekin, Espainiako edo Euskal Herriko ibaien izenak ikasten ari dira, gaur egun, umeak. 

Horiek lehiakorrak izateko ezaguerak dira. 

Ematen du burua lantzeko ariketak direla ordea. 

Baina guraso asko gauzak buruz ikastearen alde daude. Esaten dute haurrei pentsatzen uzten badiezu, ez dutela lan hori hartzen. Ez direla buruz ikasteko gai izaten gero, eta ez dutela ikasten guk mojetan ikasten genuen hura. 

Hori guraso batzuek pentsatzea, tira. Baina irakasleek ere hori pentsatzea... 

Hezitzaileei zerk ematen die segurtasuna? Ikustea haiek egiten ari diren lanak emaitzak ematen dituela. Noiz jakin daiteke ume batek pentsatzen dakien ala ez? Heldua denean. Beno, hemen lehenago badakigu. 

Zuei emaitzak ere eskatzen dizkizuete, ezta? 

Bai, baina guri Hezkuntza Ministerioak ez digu exijitzen haurrek hainbat gauza jakitea, ezaguerak batzuk derrigorrean hartzea. Gure helburua da haurrek pentsatzen eta sortzen ikastea. Eskolan nahi dutena da haurrek ezaguerak hartzea, hartu dutela erakusteko gai izateko gero. Nola egiten da hori? Memorizazioaren bidez. 

Zuek egiten duzuena zergatik ez da, gero, beste hezkuntza arloetan ezartzen? Ez ote da 0-3 urteko tarte hori inork ez duelako oso serio hartzen? 

Horregatik da, zuzen zaude. Guk talde txikiak ateratzen ditugu, egunero, gelatik, lantegietara-edo eramateko. Eta badira batzuk pentsatzen dutenak hori oso ondo dagoela, baina gelan geratzen direnen kalterako dela. Guk esaten diegu horrek laguntzen digula guri ikasten. Haurrek beste erantzun bat ematen digutelako, desberdina, zortzirekin edo hogeita hamarrekin egotea ez delako gauza bera. Baina batzuek uste dute hobe dela denei berdin ematea. Denei berdin ematen badiezu, orduan inork ez du ezer desberdina egiteko aukerarik izango. 

Gurasoek haurrak ekartzen dituztenean, hau ez dela haurtzaindegia esaten diezue, hau haur eskola dela. Ondo ulertzen dute? 

Hasieran, ez. Guk antolamendu pedagogikoaz hitz egiten diegu, eta haiek buruan duten gauza bakarra da lan egitera joan behar dutela, eta hemen profesionalak daudela, eta hemen zaindu egingo ditugula haurrak. Ez dute hezkuntza buruan. «Hezkuntza? Hori ikastetxera joaten direnean izango da, ezta?», pentsatzen dute. 

Eta zertara ekartzen dituzte haurrak? 

Nik uste dut guraso askok nahi dutela beren haurrek beste haurrekin egotea. Baina gehienek lan arazoak direla eta ekartzen dituzte. 

Jende askok uste du haur txikiak amonekin daudela inorekin baino hobeto. 

Batez ere lehen urtean. Baina haurrak ibiltzen hasten direnean, paretetatik gora igotzen amonei alde egiten dietenean, orduan... nik alde handia sumatu dut bigarren haurra ekartzen duten gurasoengan. Lehenarekin, askotan, izotza haustea da. Eta ulertzen dut, bost hilabeteko umeak haur eskolan uztea... konfiantza handia behar duzu jaioberria beste norbaiten esku uzteko. 

Hilabetetako haurrek ikas dezaketela, eta ikaste prozesu horren protagonista izan behar dutela defenditzen duzue. Guraso askori harrigarria egingo zaie hori guztia, ezta? 

Askotan ez dute ulertzen. Beren haurrari buruz hitz egiten duzunean, pertsonalizatzen duzunean, orduan ulertzen dute. Gurasoek ia dena dakite haien seme-alabei buruz, baina kontatzen diezunean nolako harremanak dituzten beste haurrekin, edo zer jarrerak dituzten, hor ikusten dute haiek ezagutzen ez duten alde bat. Esaterako, bazkaria, edo siesta ordua. Haurrak zortzi laguneko mahaietan jartzen ditugu. Eta haurrak ikusten du besteak egiten duena, eta imitatzen hasten da. Gurasoak harritu egiten dira haien seme-alaba bakarrik jateko gai dela ikusten dutenean. Zer gertatzen da? Haurrak, gurasoekin, haurraren portaera duela. Etxean, gurasoek haurra laguntzen dute komunera, eta praka jaisten diote. Hemen, gonbidatu egiten dugu, ea, zu bakarrik. Bera gai dela esaten diogu. Eta gonbidapena onartzen dute. 

Horretarako denbora behar da. 

Eta guk ematen diogu berak behar duen denbora. Hori oinarrizkoa da. Denbora esaten dugunean, haur bakoitzaren denbora esan nahi dugu. Ez da denbora kronologikoa bakarrik. Esaterako, txokoen ekintzak proposatzen dizkiegunean, badakigu txoko batzuetan denbora asko ematen dutela, eta beste batzuetan, berriz, batere ez. Ez zaielako gustatzen. Guk animatu egiten ditugu, baina horretarako haurrak denbora behar du. Guk eman egiten diogu. 

Hori askatasunarekin lotuta dago. 
Guk eskaintzak egiten ditugu. Proposamenak. Guk esaten dugu ez diegula irakasten. Horrek zer esan nahi du? Ez diegula esaten tori, hartu pintzela, hartu pintura eta pintatu paperean. Edo dorre bat egin pieza hauekin. Guk aukera asko eskaintzen dizkiegu. Probokatu egiten dugu, eta haurrak pentsa dezala. Sor dezala. Ez artelanen bat, pentsamendua sor dezala guk eskaintzen diogunarekin. Esaterako: behin psikomotrizitateari buruz lan bat egitera etorri zen irakasle bat. Haurrek lepokoak egitea nahi zuen. Haurrei dena jarri genien, material osoa, harietan sartzeko modukoa. Umeak hasi eta materiala lerroan jartzen hasi ziren, bata bestearen ondoan. Gero, hariak, inguruan, biribilak balira bezala. Bolatxoak, koloreen arabera sailkatu zituzten. Irakasleak begiratu eta esaten zigun, «baina nik lepokoak egitea nahi dut!». Berak nahi zuen haurrek psikomotrizitatea lantzea, baina berak nahi bezala. Haurrek horixe landu zuten, baina haiek nahi zuten erara. Ez zuten ezta lepoko bat bera ere egin. Haien proiektua egin zuten. Hori da guk nahi duguna. Ume batek nola deskubritzen du pintura batek ez duela markarik, baina fuerte eginez gero, arrastatuz gero, azkenean arrastoa uzten duela? Pintatzea nahi baduzu, pintatuko duten pinturak emango dizkiozu. Baina asmoa bada berak deskubritzea zergatik batzuek pintatzen duten eta beste batzuek ez, aukerak eman behar dizkiozu. 

Beraz, ondorioak haiek ateratzen dituzte, zuek baino gehiago? 

Bai. Haiek ikasi egiten dute, eta guk interpretatu egiten dugu hori. Askotan, proposamen bat egin, eta interpretatu egiten dugu hori zergatik gertatu den. Horrela egiten ditugu gure ikerketak. Orain, berriki, matematikarekin aritu gara. Esperimentatzeko erretiluak erabili ditugu, ikusteko ze ekintza matematikoak egiten dituzten. Limoiak, laranjak, sagarrak jarri dizkiegu, ikusteko nola elkartzen dituzten, ze konbinaketa egiten dituzten. Eta ondorioztatu dugu batzuek ukipenezko harremana besterik ez dutela, eta beste batzuk, berriz, gai direla konbinaketak egiteko. Hori da interesatzen zaiguna. 

Eta ondorioak beti berdinak dira? Beti errepikatzen dira pautak, edo ezustekoak ere badira? 

Haur bakoitzak bere ñabardura ematen digu. Eta urteak pasa eta gero, oraindik gauza berriak aurkitzen ditugu. Kontua da hemen ez ditugula derrigorrean lortu beharreko helburuak. Lehen, helburua zen haurrek bost piezako dorre bat egitea. Horrela ikusten genuen psikomotrizitatea, oreka, zehaztasuna. Lehen hiruhilekoan lortu beharreko helburuetako bat zen. Gero, oinarrizko koloreak erakusten genizkien. Formak, gero. Orain buztina ematen diegu, tori pintura, begira itzalak, eta ea zer ateratzen duzun. Norbere irudia paretan proiektatzen dugunean, batzuk hurbildu egiten dira, eta beste batzuk izutu egiten dira. Bere irudiarekin jokatzen ari gara! Eta horrela ikasten dugu haur bakoitzaren pertsonalitatea, ematen dituzten erantzunen arabera. Hori da berrikuntza: imitatzen ikasten dute, baina ez dituzte gauzak berdin egiten. 

Hori da ikastea. 

Horixe. Hogei proposamen, hogei haur, eta hogei erantzun desberdin. Denok gauza berdinak egingo bagenitu, orduan erokeria litzateke. 

Iraultzailea da, ezta? Beti ikasi dugu erakutsi digutena, eta beti errepikatu dugu erakutsi dizkiguten gauzak. 

Jakina, kultura transmisioa hor dago. Baina ikerketa edo berrikuntza ez balitz, ezaguera berdinak transmitituko genituzke. Zure seme-alabek zuk dakizuna jakingo lukete. Ba ez, ikas dezatela zerbait gehiago. Ikas dezatela haiek. Esaterako, buztina. Buztin zati zehatzekin gauzak egiteko aukera eman beharrean, buztin meta jartzen diegu haurrei, buztinarekin aritu daitezen. Baina halako batean, haur batek uretan busti zuen pintzela eta paretak pintatzen hasi zen. Hor beste bide bat zabaldu zen, ez zen gure egitasmoaren barruan sartzen. Hori ikusi, eta ez genion esan «ezetz! Ez dela zikintzeko!». Hurrengo egunean, kartulinak jarri genituen gelan. Hau da, haur bati bururatzen bazaio zuk aurreikusita ez daukazun zerbait, ezin diozu hori debekatu. Guk hori guztia aztertzen dugu, eta ondorioak ateratzen ditugu. 

Hau guztia Italiatik etorri zen, Reggio-Emiliako lurraldean abiatutako pedagogiatik. Nola bizi izan zenuten aldaketa? 

Guretzat krisia izan zen. Helburuen araberako programazioa ez genuela izango ulertzea gogorra izan zen, lehen dena genuelako aurreikusita. Bagenekien hiruhileko bakoitzean zer ekintzak genituen, eta zer material erabili behar genuen. Esaterako, pintzelak inoiz ez genituen urrian eskaintzen. Zerbait errazago zen hasieran, eta gero dena konplikatuz joaten zen. Orain, eskaini egiten ditugu materialak, eta haur bakoitzak barruan daukan ahalmenaren arabera baliatuko ditu. Guk ez ditugu mugak jartzen, haurrak berak jartzen ditu mugak. 

Lan desberdina, eta lan zailagoa ere bai, ezta? 

Askoz zailagoa da behaketaren araberako ondorioak ateratzea. Zailagoa da haurraren atzetik joatea, autoak zuk gidatzea baino. Eta ondo ateratzen bada, ongi, eta gaizki ateratzen bada, gaizki. Ez, guretzat dena ongi dago. Bistan da, ez naiz esaten ari txiki batek beste bat jotzea. Lanaz ari naiz. Lehen helburuei buruz hitz egin dut. Ez dut esan nahi guk helbururik ez daukagunik. Kontua da lehen uste genuela txikiak urratsak markatuta zituela, epeak bazirela. Adinaren arabera, hemen egon behar zuela. Eta ez bazegoen, motibatu egin behar genuela. Orain, ekintzak jartzen ditugu, eta bakoitzaren arabera erabakitzen dugu. Badira txikiak buztina maite ez dutenak. Ba, horren arabera erabakitzen dugu. 

Zaila da ulertzea helburua ez dela zerbait lortzea. 

Baina guk dena dugu planifikatuta. Egutegi bat dugu. Eta talde bakoitzean bakoitzak dauka bere zeregina, lantegiak, jokoak... Helburua ez da, hala ere, ez dakit zer hilabetetan denak txingoka aritzea. Noski, ohiko ezaguera arloekin kezkatzen gara. Hau da, haur batek ez badu ondo hitz egiten hiru urterekin, kezkatzen gara. Eta zailtasunak baditu garapen motrizarekin, psikologoa hor dago. 

Eta zergatik hau guztia bakarrik 0-3 urterekin. Zergatik ez 0-6 urteko tartean? 

LOGSEk hori aurrikusita zuen. Gozamena litzateke. Hezitzaileari aukera ematea begiratu eta aztertzeko. Baina dirua da arazoa. 

Jauzia oso handia baita, izan ere... Berehala hasten dira helburuekin, ibaien zerrenda buruz ikasi beharrarekin. Zergatik ez da aukera luzatzen? 

Esperientzia hau bizitzeko aukera izan duten haurrek sekulako zortea izan dute. Askatasun hori, barruan dituzten ahalmenak ateratzeko. Tiraka aritzea bezalakoa da. Haurrak eman eta eman egiten dizu. 

Zein dira arauak, derrigorrean bete beharrekoak? 

Ondokoak eta gauzak errespetatu behar dituztela. 

Haur tiranoen gaia pil-pilean dago. Zuk nola ikusten duzu hori? 

Mugen falta da arazoa. Hitz egin behar dela beraiekin, ulertarazi behar zaiela, ados. Baina batzuetan mugak berez jarri behar dira txikitatik. 

Zuk aita-ama bati esango zenioke haurra eskola honetan hobeto egongo litzatekeela berarekin baino? 

Ez, ez nioke inoiz horrelakorik esango. Esango nioke berarekin egoteaz gain, hemen oso ongi egongo litzatekeela. Haurra asko maitatu behar da, baina horrekin ez da nahikoa, harremanak zabaldu egin behar dituzte. Gurasoekin egon behar du, noski, baina baita bere adinekoekin ere, gaitasun asko kanpora ateratzen dituztelako baldin eta norekin atera baldin badituzte. Zergatik ez eman aukera hori umeei? Haiek behar dute. 

